
				এই পৃষ্ঠাটোৰ বৈধকৰণ হৈছে
 


দ্বাবিংশ অধ্যায়।
প্ৰতিজ্ঞা পূৰণ।




 ৰাঘৱৰ প্ৰধান শত্ৰু কীৰ্ত্তি বৰবৰুৱাক ৰাঘৱে এতিয়াও
পোৱা নাই। তেওঁক বিচাৰিবলৈ চাৰিওফালে চৰ পঠিয়াইছে,
কিন্তু কোনেও ফুটকে উলিয়াব পৰা নাই। কীৰ্ত্তিচন্দ্ৰ যে ৰণত
মৰা নাই তাক ৰাঘৱে জানে। নগৰৰ ভিতৰত যে তেওঁ নাই
সিও ঠিক। তেন্তে কলৈ গ'ল!

 এনেকৈ কিছুদিন যোৱাৰ পাচত ৰাঘৱে গম পালে যে কীৰ্ত্তি
বৰবৰুৱা তেওঁৰ গুৰুৰ আশ্ৰয়তে আছে। তেতিয়া তেওঁ দল-
বল লৈ গুৰুৰ ওচৰলৈ ওলাল।

 কীৰ্ত্তি বৰবৰুৱা অতি বুদ্ধিমান। ৰণত হাৰি ক'ত আশ্ৰয়
ল'ব তেওঁ ভাবিবলৈ ধৰিলে। তেওঁ দেখিলে কোনো আশ্ৰয়তে
তেওঁ নিৰাপদ হ’ব নোৱাৰিব। তেতিয়া তেওঁৰ অষ্টভুজলৈ
মনত পৰিল। অষ্টভুজৰ বাহিৰে যে আন কোনেও তেওঁক
ৰাঘৱৰ হাতৰ পৰা ৰক্ষা কৰিব নোৱাৰে সেইটো তেওঁ ভালকৈ
বুজিছিল। কিন্তু অষ্টভুজৰ প্ৰতিও তো তেওঁ ভাল ব্যৱহাৰ
কৰা নাই! তথাপি তেওঁৰ আশা হ'ল,—অষ্টভুজ মহন্ত, তেওঁ
শৰণাগতক শত্ৰু হলেও এৰি নিদিয়ে। সঁচাকৈয়ে তেওঁৰ


উদ্দেশ্য সিদ্ধি হ’ল; অষ্টভুজে আশ্ৰয় দিলে।

